
Drög að lagabreytingum á  
37. Flokksþingi Framsóknar 2024 
 
 
 
Umsögn laganefndar Framsóknarflokksins vegna breytingartillagna að 
lögum Framsóknarflokksins, 37. Flokksþing 2024  
 
Laganefnd Framsóknarflokksins kom saman til fundar á Teams fundi þann 11. apríl 2024. Mætt 
voru Arnar Kristinson og Halldóra K. Hauksdóttir, Þórir Haraldsson boðaði forföll en hafði farið 
yfir fyrirliggjandi breytingartillögur og hafði engar athugasemdir við þær tillögur sem komu til 
umfjöllunar laganefndar.  
 
Fyrir liggja 13 lagabreytingartillögur frá nokkrum aðilum. Tillögurnar allar bárust skrifstofu 
Framsóknarflokksins 15 dögum fyrir flokksþing líkt og áskilnaður er um með vísan til 15.14 gr. 
laga Framsóknarflokksins. Laganefndin hefur farið yfir allar þær tillögur og metur þær allar tækar 
til umsagnar. Laganefnd gerir engar athugasemdir við form eða efni breytingatilagnanna þar sem 
þær rúmast allar innan ramma gildandi laga flokksins.  
 
Laganefnd vísar því hjálögðum tillögunum til efnislegrar meðferðar til viðkomandi málefnahóps 
á 37. flokksþingi Framsóknarflokksins þann 20. apríl 2024.  
 
Hér að neðan má sjá samandregin markmið þeirra breytingartillagna sem komu til umsagnar. Að 
öðru leyti er vísað til lagabreytingartilagnanna sjálfra auk greinargerðar þeirra til nánari 
skýringar.  
 

1. Nafnabreytingu á Landssamband framsóknarkvenna í Konur í Framsókn.  
2. Breytingar er varða kjördæmissambönd, Kjördæmisþing og miðstjórnarfundi.  

a. Lagt er til að kjördæmisþing sé haldið fyrir 15. apríl í stað nóvembermánaðar og 
bætt er við að jafnframt skuli haldinn upplýsingafundur með þingmönnum 
kjördæmisins á hverjum þingvetri.  

b. Lagt er til að vorfundir miðstjórnar skulu haldnir í einu landsbyggðarkjördæmi í 
framhaldi af kjördæmaþingum en haustfundur skuli vera haldnir á 
höfuðborgarsvæðinu. Jafnframt er lagt til að á vorfundi skuli ræða um félagsstarf 
flokksins. Að auki er lagt til að það ár sem flokksþing er að þá sé 
framkvæmdastjórn heimilt að fella niður vorfund miðstjórnar og færa þannig 
umræðu um félagsstarf flokksins til haustfundar og að sá fundur sé þá haldin í 
einu landsbyggðarkjördæmanna.  

c. Lagt er til að skerpt verði á hlutverki kjördæmissambanda um umsjón þeirra og 
frumkvæði að fundum kjörinna fulltrúa, trúnaðarfólks flokksins og almenns 
flokksfólks í viðkomandi kjördæmi sem og öðru flokksstarfi.  

3. Breyting er varðar aðferðir við val á framboðslistum. Tekin er út póstkosning og í staðin 
komi rafræn kosning.  

4. Lagt er til breytingu á seturétti í miðstjórn, þannig að fimmtungur fulltrúanna hið minnsta 
skal vera úr hópi ungs framsóknarfólks.  

5. Lögð er til breyting á ábyrgð og hlutverki fræðslu- og kynningarnefndar, þar sem lögð 
verður sértök áhersla á upplýsingamiðlun innan flokksins.  

6. Breytingartillaga er varðar rafræna fundi. Þá aðallega að ekki sé heimilt að hafa 
flokksþing með rafrænum hætti nema að utanaðkomandi aðstæður hamli.  

7. Lagt er til að ný grein komi inn í kafla laganna er varðar sveitastjórnarráð, þar sem 
sveitastjórnarráð skuli leggja fram starfsáætlun sem kynnt og rædd er á miðstjórnarfundi 
að vori. Auk þess sem sveitastjórnarráð standi fyrir ráðstefnu um sveitarstjórnarmál 
tvisvar á kjörtímabili sveitarstjórna.  

8. Samband ungra framsóknarmanna leggur til breytingar til að tryggja fulltrúa ungs fólks á 
kjördæmisþing og flokksþing, þannig að gætt sé að því að hlutfall fulltrúa úr hópi ungs 
fólks sé ekki lægra en hlutfall ungra í félagatali þeirra.  

9. Gerð er tillaga um að útgefið efni verði á fleiri en einu tungumáli.  
10. Lögð er til breyting er varðar launþegaráð, þannig að stjórn launþegaráðs skuli árlega 

halda fundi með kjörnum fulltrúum Framsóknar og aðilum vinnumarkaðarins. Auk þess 
að launþegaráðið skuli leggja fram starfsáætlun sem kynnt er og rædd á miðstjórnarfundi 
að voru ár hvert.  

 
 
Halldóra K. Hauksdóttir, formaður  
Arnar Kristinsson  
Þórir Haraldsson 

Tillaga 1. 
 
Uppfærsla laga eftir nafnabreytingu á einu þriggja 
landssambandi flokksins, Kvenna í Framsókn 
 
Á landsþingi Kvenna í framsókn var samþykkt nýtt nafn; Konur í Framsókn, eftir 
farandi lagabreytingar eru uppfærsla á lögum í samræmi við það. 

 
Lagt er til að greinar í kafla 6, 11 og 15 breytist með eftirfarandi hætti: 
 
Grein 6.1. eins og hún stendur nú: 
Innan Framsóknarflokksins starfa þrjú landssambönd. Samband ungra 
framsóknarmanna (SUF), Landssamband framsóknarkvenna (LFK) og Samband 
eldri Framsóknarmanna (SEF). Hlutverk landssambandanna er að efla og samræma 
starf aðildarfélaga sinna og auka þátttöku í flokksstarfi. 
 
Lagðar eru til eftirfarandi breytingar: 
Innan Framsóknarflokksins starfa þrjú landssambönd. Samband ungra 
framsóknarmanna (SUF), Konur í Framsókn og Samband eldri Framsóknarmanna 
(SEF). Hlutverk landssambandanna er að efla og samræma starf aðildarfélaga sinna 
og auka þátttöku í flokksstarfi. 
 
Grein 11.1. eins og hún stendur nú: 
Framkvæmdastjórn Framsóknarflokksins skipa formaður flokksins, varaformaður, 
ritari, formaður þingflokks og formenn SUF, LFK og SEF. Framkvæmdastjórn fer 
með umboð miðstjórnar milli miðstjórnarfunda. 
 
Lagðar eru til eftirfarandi breytingar: 
Framkvæmdastjórn Framsóknarflokksins skipa formaður flokksins, varaformaður, 
ritari, formaður þingflokks og formenn SUF, SEF og Kvenna í Framsókn. 
Framkvæmdastjórn fer með umboð miðstjórnar milli miðstjórnarfunda. 
 
Grein 11.4. eins og hún stendur nú: 
Jafnréttisfulltrúi heyrir undir landsstjórn Framsóknarflokksins og kynnir henni árlega 
stöðu jafnréttismála í flokknum. Jafnréttisfulltrúi er jafnframt formaður 
jafnréttisnefndar sem skipuð er fulltrúa þingflokks, LFK og SUF auk 
framkvæmdastjóra. 
 
Lagðar eru til eftirfarandi breytingar: 
Jafnréttisfulltrúi heyrir undir landsstjórn Framsóknarflokksins og kynnir henni árlega 
stöðu jafnréttismála í flokknum. Jafnréttisfulltrúi er jafnframt formaður 
jafnréttisnefndar sem skipuð er fulltrúa þingflokks, Kvenna í Framsókn og SUF auk 
framkvæmdastjóra. 
 
Grein 15.9. eins og hún stendur nú: 

Við skipan í trúnaðar- og ábyrgðarstöður innan flokksins sem og við val á 
framboðslista hans skal hlutur hvors kyns ekki vera lægri en 40% nema þegar 
gagnsæjar og augljósar ástæður eru því til fyrirstöðu. Jafnréttisnefnd og LFK skulu 
eftir þörfum vera til ráðgjafar um að ná markmiði þessu fram. 
 
Lagðar eru til eftirfarandi breytingar: 
Við skipan í trúnaðar- og ábyrgðarstöður innan flokksins sem og við val á 
framboðslista hans skal hlutur hvors kyns ekki vera lægri en 40% nema þegar 
gagnsæjar og augljósar ástæður eru því til fyrirstöðu. Jafnréttisnefnd og Konur í 
Framsókn skulu eftir þörfum vera til ráðgjafar um að ná markmiði þessu fram. 
 

*** 

Tillaga 2. 
 

Lagabreytingartillaga er varðar kjördæmissambönd, 
kjördæmisþing og miðstjórnarfundi 
 
Eftir umræður og kannanir meðal flokksfólks á kjördæmisþingum, innan 
sérsambanda, á miðstjórnarfundum o.fl. þar sem þessi mál hafa verið til umfjöllunar 
frá síðasta flokksþingi eru lagðar til breytingar á tímasetningum kjördæmisþinga og 
miðstjórnarfunda. Þetta er gert til þess að mæta þeim röddum sem heyrst hafa 
undanfarin tvö ár, ekki var einhugur um breytinguna í hópnum, en einhugur var um 
að leggja breytinguna fram á flokksþingi, hún yrði rædd og um hana kosið. 
 
Samkvæmt könnun sem gerð var á kjördæmisþingum haustið 2023 voru 75% þeirra 
sem tóku afstöðu sem vildu sjá einhverjar breytingar á tímasetningum og eða 
skipulagi miðstjórnarfunda. Í framhaldi af því var spurt hvaða breytingar gætu 
hugnast flokksfólki, 64% þeirra sem tóku afstöðu hökuðu við valmöguleikann að 
haustfundir miðstjórnar yrðu haldnir á höfuðborgarsvæðinu en í 
landsbyggðarkjördæmum að vori. Þá voru 70% sem hökuðu við að 
kjördæmisþingum yrði flýtt svo hægt yrði að halda miðstjórnarfundi fyrr.  
 
Einnig var kannaður áhugi á því að annar miðstjórnarfundir yrðu rafrænir einu sinni á 
ári og skyldu haldnir sem staðfundir í hitt skiptið. Hvort kjördæmisþing ættu að vera 
rafræn að undanskildu kosningaári o.fl. Ljóst er  að lítill stuðningur var meðal 
flokksmanna við þessar hugmyndir og því var ekki unnið með þær áfram.  
 
Því er lagt er til að festa í lög flokksins að kjördæmisþing skuli haldin að vori og að 
miðstjórnarfundir að vori skuli vera í framhaldi af þessum þingum. Einnig er lagt til að 
miðstjórnarfundir skuli að vori skuli haldnir í einu landsbyggðarkjördæmanna en 
miðstjórnarfundir að hausti skuli haldnir á höfuðborgarsvæðinu. Við þetta bætist 
setning um að framkvæmdastjórn hafi leyfi til þess að fella niður miðstjórnarfund að 
vori á flokksþingsárum, og að dagskrá þess fundar færist þá til hausts, og yrði sá 
fundur haldinn í einu landsbyggðarkjördæmanna. 
 
Í starfshópi um lagabreytingar var samstaða um að í framhaldi af þessari umræðu 
væri eðlilegt að leggja til breytingar. Þær eru með það að markmiði að 
kjördæmisþing verði haldin að vori í stað hausts. Miðstjórnarfundir að vori verði síðan 

haldnir í framhaldi af þessum kjördæmisþingum. Þessi miðstjórnarfundir skuli haldnir 
í einu landsbyggðarkjördæmanna en haustfundur miðstjórnar skuli haldnir á 
höfuðborgarsvæðinu. 
 
Sé þessi lagabreyting samþykkt skal hún taka gildi fyrir árið 2025.  

 
Lagt er til að greinar í kafla 4 og 10 breytist með eftirfarandi hætti: 
  
Grein 4.2. eins og hún stendur nú: 
Kjördæmissamband skal halda fulltrúafund – kjördæmisþing fyrir 15. nóvember ár 
hvert. Ársreikningur kjördæmissambands skal berast skrifstofu fyrir 15. maí ár hvert 
staðfestur af stjórn og skoðunarmönnum. 
 
Lagðar eru til eftirfarandi breytingar: 
Kjördæmissamband skal halda fulltrúafund – kjördæmisþing fyrir 15 . apríl ár hvert 
og að minnsta kosti einn upplýsingafund, með þingmönnum kjördæmis á hverjum 
þingvetri.  Ársreikningur kjördæmissambands skal berast skrifstofu fyrir 15. maí ár 
hvert staðfestur af stjórn og skoðunarmönnum. 
 

 
Grein 10.3. eins og hún stendur nú: 
Miðstjórn skal boðuð til fundar tvisvar á ári, vor og haust með 30 daga fyrirvara. Þó 
er heimilt að boða til auka fundar miðstjórnar með skemmri fyrirvara. Á haustfundi 
skal taka félagsstarf flokksins á komandi starfsári sérstaklega til umræðu. Aðrir fundir 
miðstjórnar skulu haldnir þegar landsstjórn flokksins ákveður og eru þeir löglegir ef 
þar mætir meirihluti miðstjórnarmanna. Einnig er skylt að boða til miðstjórnarfundar 
ef þriðjungur miðstjórnarmanna krefst þess skriflega. 
 
Lagðar eru til eftirfarandi breytingar: 
Miðstjórn skal boðuð til fundar tvisvar á ári, vor og haust með 30 daga fyrirvara. 
Vorfundir skulu haldnir í einu landsbyggðarkjördæmanna í framhaldi af 
kjördæmaþingum en haustfundir skulu vera haldnir á höfuðborgarsvæðinu. Þó er 
heimilt að boða til auka fundar miðstjórnar með skemmri fyrirvara. Á vorfundi skal 
taka félagsstarf flokksins til umræðu. Aðrir fundir miðstjórnar skulu haldnir þegar 
landsstjórn flokksins ákveður og eru þeir löglegir ef þar mætir meirihluti 
miðstjórnarmanna. Einnig er skylt að boða til miðstjórnarfundar ef þriðjungur 
miðstjórnarmanna krefst þess skriflega. Það ár sem flokksþing er haldið hefur 
framkvæmdastjórn heimild til að fella niður vorfund miðstjórnar og færa umræðu um 
félagsstarf flokksins fram til haustfundar og sá fundur þá haldinn í einu 
landsbyggðarkjördæmanna. 
 

*** 

Tillaga 3. 
 

Fyrir hönd stjórnar Sambands ungra Framsóknarmanna, sem á 
fundi sínum 3.apríl 2024 samþykkti að senda inn lagabreytingu 
þess efnis að tryggja fulltrúa ungs fólks á kjördæmisþingi, legg 
ég fram þessa lagabreytingartillögu 
 
Við bætist eftirfarandi texti við grein 4.3 lið a) í lögum flokksins: 
„Aðildarfélög á svæðum þar sem ekki er starfrækt félag ungra Framsóknarmanna 
skulu gæta þess að hlutfall fulltrúa á kjördæmisþing úr hópi ungs fólks sé ekki lægra 
en hlutfall ungra í félagatali þeirra.“ 
 
Greinagerð: 
Sjá greinagerð fyrir lagabreytingu frá SUF varðandi hlutfall ungs fólks sem fulltrúa á 
Flokksþing. 
 
F.h. Stjórnar SUF 
Gunnar Ásgrímsson 
Formaður SUF 
 

*** 

Tillaga 4. 
 

Fyrir hönd stjórnar Sambands ungra Framsóknarmanna, sem á 
fundi sínum 3.apríl 2024 samþykkti að senda inn lagabreytingu 
þess efnis að tryggja fulltrúa ungs fólks á flokksþingi, legg ég 
fram þessa lagabreytingartillögu. 
 
Við bætist eftirfarandi texti við grein 9.6 í lögum flokksins: 
„Aðildarfélög á svæðum þar sem ekki er starfrækt félag ungra Framsóknarmanna 
skulu gæta þess að hlutfall fulltrúa á flokksþing úr hópi ungs fólks sé ekki lægra en 
hlutfall ungra í félagatali þeirra.“ 
 
Greinagerð: 
Við í Sambandi ungra Framsóknarmanna höfum síðustu ár unnið að því að einfalda 
og straumlínulaga innra starf okkar. Höfum við tekið eftir því að veikur hlekkur í 
félagsstarfi flokksins er mikill fjöldi lítil- eða óvirkra, félaga ungra Framsóknarmanna. 
Hefur því vinna átt sér stað sem á að tryggja að eitthvert félagsstarf fyrir ungt fólk í 
Framsókn geti átt sér stað hringinn í kringum landið.  
 
Á næsta sambandsþingi munum við því leggja til stofnunar Landshlutafélög ungs 
fólks innan Framsóknar um allt land. Verða þetta örlítið stærri einingar en FUF 
félögin eru í dag og á sama tíma ekki binda áhugasamt ungt fólk við lítil FUF félög 
þar sem lítil virkni er. Gefst því ungu fólki tækifæri á því að taka þátt í 
Framsóknarfélögum í sínu sveitarfélagi auk þess að taka þátt í Landshlutafélagi ungs 

fólks á sínu svæði. Landshlutafélögin yrðu ekki aðildarfélög Framsóknarflokksins, 
heldur starfandi eins og nefndir undir SUF, þó með verulegu sjálfstæði.  
 
Í ljósi þess að við erum að opna á möguleika þess að leggja niður FUF félög, sem að 
sjálf velja fulltrúa sína á Flokksþing, þá teljum við að þörf sé fyrir því að tryggja 
hagsmuni ungs fólks með þessari lagabreytingu.  
 
F.h. Stjórnar SUF 
Gunnar Ásgrímsson 
Formaður SUF 
 

*** 

Tillaga 5. 
 

Tillaga til 37. Flokksþings Framsóknarflokksins haldið 20-21. 
apríl 2024 að lagabreytingum, samþykktum í stjórn KFSV þann 
29. nóvember 2023. 
 
Gerð er tillaga um breytingu á grein 10.2 í lögum Framsóknarflokksins um seturétt til 
miðstjórnar. 
 
Þannig að á eftir lið 5 komi: 
 
6. Formenn starfandi aðildarfélaga með að lágmarki 50 félaga. 
Núverandi liðir 6 og 7 breyttust þá í nr. 7 og 8. 
 
Stjórn KFSV telur þetta eðlilegt skref til eflingar starfs í þessum grunneiningum 
Framsóknarflokksins sem aðildarfélögin eru. 
 

*** 

Tillaga 6. 
 

Lagabreytingartillaga er varðar hlutverk kjördæmissambanda 
 
Á öllum stigum vinnu starfshóps um innra starf hefur starfsemi kjördæmissambanda 
komið til umræðu. Það séu vannýtt tækifæri í starfsemi kjördæmissambanda og því 
hlutverki sem þau gætu sinnt.  
 
Bæði var rætt um kjördæmisþing, mætingu og virkni á þeim en einnig starfsemi 
sambandanna þar á milli, fjáröflun og hlutverk þeirra í raun. Ákveðinn samhljómur 
fannst, bæði í hópnum og á kjördæmisþingum og öðrum fundum um að 
kjördæmissambönd, sem eining innan inn flokksins gætu sinnt veigameira hlutverki 
en þau gera nú.   
 
Á kjördæmisþingum sem haldin voru 2023 var þeirri spurningu varpað fram hvað 
flokksfólk gæti hugsað sér að sjá kjördæmissamböndin gera í meira mæli. Þar voru 

algengustu svörin aukið samhæfingarhlutverk innan kjördæmis, aukið frumkvæði að 
fundum innan síns kjördæmis og vera sýnilegri sem eining innan flokksins. 
 
Í því samhengi þegar aukið samhæfingarhlutverk sem kjördæmissamböndin geta 
tekið að sér,  hefur verið nefnt gott starf sem hefur verið unnið í suðvestur kjördæmi 
til dæmis þar sem stjórn kjördæmissambandsins hefur staðið fyrir 
sveitarstjórnarráðstefnu flokksfólks í kjördæminu, og núna síðast var Reykvíkingum 
einnig boðið. 
 
Í samhæfingarstarfi getur falist að standa fyrir viðburðum, samtali og 
skoðanaskiptum innan kjördæmis. Sem dæmi um slíkt mætti nefna: Rafrænir 
kjördæmafundir eins og hafa verið haldnir í Norðaustur sem og Norðvestur, 
sveitarstjórnarráðstefnur eins og nefndar voru áður, formannafundir félaga 
kjördæmisins, upplýsingamiðlun inn á mínum síðum, utanumhald um samráð allra 
kjörinna fulltrúa kjördæmis við flokksfólk og svo almennt skemmtanahald og 
samhristingar á borð við sumargrill, þorrablót, góugleði, sumarferð, golfmót, 
stjórnmálaskóla, bingó, framsóknarvist og átthagakvöld. 
 
Að sama skapi getur verið hættulegt að ganga of langt í að binda niður í smáatriði 
framkvæmd starfsins í lög. Í þessari tillögu er því sem talað er um hér að ofan gefið 
aukið vægi í lagagrein um starf kjördæmissambandanna. 
 
Þetta þýðir engu að síður að aðal vinnan er eftirfylgni og innleiðing. 
 
Hluti af þessari aðgerð er að flokksskrifstofa mun gefa út uppfærða rafræna handbók 
um flokksstarf sem nýst getur við ýmist starf kjördæmissambanda, hýsta á mínum 
síðum flokksins.  
 

 
 
Lagt er til að grein í kafla 4 breytist með eftirfarandi hætti: 
 
Grein 4.1. eins og hún stendur nú: 
Aðildarfélög í hverju kjördæmi hafa með sér samband, kjördæmissamband. 
Kjördæmissambönd hafa umsjón með og frumkvæði að flokksstarfi í sínu kjördæmi. Heimilt 
er þó að eitt kjördæmissamband starfi fyrir bæði Reykjavíkurkjördæmi norður og 
Reykjavíkurkjördæmi suður. 
 
Lagðar eru til eftirfarandi breytingar: 
Aðildarfélög í hverju kjördæmi hafa með sér samband, kjördæmissamband. 
Kjördæmissambönd skulu hafa umsjón með og frumkvæði að fundum kjörinna fulltrúa, 
trúnaðarfólks flokksins og almenns flokksfólks í viðkomandi kjördæmi sem og öðru 
flokksstarfi. Kjördæmissambönd hafa umsjón með og frumkvæði að flokksstarfi í sínu 
kjördæmi. Heimilt er þó að eitt kjördæmissamband starfi fyrir bæði Reykjavíkurkjördæmi 
norður og Reykjavíkurkjördæmi suður. 
 

*** 

Tillaga 7. 
 

Lagabreytingartillaga er varðar aðferðir við val á framboðslistum 
Lög flokksins gera ráð fyrir því að kjördæmasambönd geti valið um fimm mismunandi 
leiðir til uppstillingar á framboðslista fyrir alþingiskosningar, þessar aðferðir eru: 
Póstkosning; lokað prófkjör; tvöfalt kjördæmisþing; uppstilling; opið prófkjör. 
Jafnframt er gert ráð fyrir því að Landsstjórn flokksins setji frekari reglur um alla 
þessa valkosti og leggi fyrir miðstjórn í aðdraganda alþingiskosninga.  

Vorið og sumarið 2010 fór fram talsverð umræða í Framsóknarflokknum um það 
hvort og hvernig bæri að endurskoða skipulag og innra starf flokksins í kjölfar mjög 
mikilla breytinga í samfélagsumhverfi og pólitísku landslagi.   

Meðal annars tók þessi umræða á sig form þriggja tillagna til landsstjórnar frá 
tveimur stofnunum flokksins, þar sem hvatt var til endurskoðunar á skipulagi og 
starfsháttum. Þessar tillögur komu frá  Landsambandi Framsóknarkvenna og tvær 
tillögur komu frá miðstjórn. Niðurstaða landsstjórnar eftir umfjöllun um þessar tillögur 
var sú að skipa 11 manna skipulagsnefnd. 

Hlutverk skipulagsnefndar var að undirbúa og standa að Samvinnufundi 
Framsóknarfólks um skipulag og starf flokksins og að kalla eftir meginsjónarmiðum 
og áherslum um starf og skipulag flokksins og lögum. Allir flokksbundnir 
Framsóknarmenn sem skráðir voru í flokkinn fyrir 1. september 2010 gátu tekið þátt í 
starfi fundarins. Við skipulag fundarins var horft til fyrirkomulags þjóðfundarins 
og/eða íbúaþinga, þar sem málefnavinna fer fram í minni hópum til að tryggja 
þátttöku og aðkomu sem flestra framsóknarmanna að hugmyndavinnunni. Á 
flokksþingi 2011 var lögð fram skýrsla skipulagsnefndar og hafði hún að geyma 
tillögur nefndarinnar og Samvinnufundarins um stjórn og skipulag flokksins, þ.m.t. 
drög að nauðsynlegum lagabreytingum og verklagsreglum. 

Umræðan og tillögurnar sem komu frá Samvinnufundinum sýndu fram á að 
flokksmenn vildu aukna festu í framboðsmálum og takmarka líkur á því að upp komi 
ágreiningur í kjölfar uppröðunar á framboðslista. Nokkur grundvallaratriði sem skipta 
máli í þessu sambandi eru: Það séu jöfn tækifæri fyrir alla til að bjóða sig fram, 
félagsmenn hafi raunhæfa möguleika á að hafa áhrif, þeir einir hafi áhrif á valið sem 
eðlilegt er að hafi áhrif, sátt um ferlið og væntanlegar niðurstöður, það sé samræmi 
milli vals frambjóðenda og almennrar stefnumörkunar flokksins. 

Nefndin fór yfir þessi mál í ljósi umræðunnar og gerði ýmsar tillögur til breytinga á 
lögum flokksins. Var niðurstaðan að sérstakur kafli um framboðsmálin yrði færður inn 
í lög flokksins. Þannig var skapaður ákveðnari rammi en áður um framboðsmálin og 
tryggt samræmi milli kjördæma og yfir lengri tíma. Frá árinu 2011 hefur því regluverk 
flokksins haft að geyma skýrt skilgreindar leiðir við uppröðun á framboðslista og alla 
fresti og dagsetningar liggja fyrir varðandi bæði kjörgengi og kosningarétt í flokknum. 

Þrátt fyrir að stutt sé síðan þetta var þá hafa orðið umtalsverðar framfarir er varðar 
tæknimál og því er mikilvægt að setja inn ákvæði sem heimili rafræna aðferð við val 
á framboðslistum. Jafnframt hafa komið upp athugasemdir er varða póstkosningu og 
að sú aðferð sé mjög kostnaðarsöm. Því er lögð til sú lagabreyting að taka út heimild 
til póstkosninga við val á framboðslistum og leggja þess í stað til að setja inn heimild 
til rafrænna kosninga. Áfram verði gert ráð fyrir öðrum aðferðum við val á 
framboðslista.  

Sé þessi breyting samþykkt þá skulu kjördæmissambönd aðlaga sínar reglur í 
samræmi. 

 

 

Lagt er til að greinar í kafla 5 breytist með eftirfarandi hætti: 

Skipta út „póstkosning“ sem aðferð við val á framboðslista fyrir ,,rafræna 
kosningu“ úr grein 5.1 úr 5.. Það á einnig við um grein 5.3 í lið b. 

 

Grein 5.1. eins og hún stendur nú: 

Við alþingiskosningar skal kjördæmissamband bjóða fram lista Framsóknarflokksins í 
sínu kjördæmi. Heimilt er þó, ef eitt kjördæmissamband starfar í Reykjavík, að það 
bjóði fram á sínum vegum lista Framsóknarflokksins bæði í Reykjavíkurkjördæmi 
norður og Reykjavíkurkjördæmi suður. Kjördæmisþing sér um framkvæmd vals og 
gengur frá framboðslista. Reglur um framboð eiga að liggja fyrir a.m.k. 6 mánuðum 
fyrir reglulegar alþingiskosningar. Reglur um val frambjóðenda geta verið af fimm 
gerðum: Póstkosning; lokað prófkjör; tvöfalt kjördæmisþing; uppstilling; opið prófkjör. 
Landsstjórn Framsóknarflokksins setur samræmdar reglur sem gilda  um alla valkosti 
í öllum kjördæmum um val vegna framboða til Alþingis og leggur fyrir miðstjórn til 
samþykktar. Kjörskrá skal lokað 30 dögum fyrir valdag. Framboðsfrestur rennur út 15 
dögum fyrir valdag. 

Við óreglulegar Alþingiskosningar skulu reglur um framboð liggja fyrir 10 dögum eftir 
þingrof, kjörskrá vegna vals skal lokað 14 dögum eftir þingrof og framboðsfrestur 
vegna vals rennur út 14 dögum eftir þingrof. 

Lagðar eru til eftirfarandi breytingar: 

Við alþingiskosningar skal kjördæmissamband bjóða fram lista Framsóknarflokksins í 
sínu kjördæmi. Heimilt er þó, ef eitt kjördæmissamband starfar í Reykjavík, að það 
bjóði fram á sínum vegum lista Framsóknarflokksins bæði í Reykjavíkurkjördæmi 
norður og Reykjavíkurkjördæmi suður. Kjördæmisþing sér um framkvæmd vals og 
gengur frá framboðslista. Reglur um framboð eiga að liggja fyrir a.m.k. 6 mánuðum 
fyrir reglulegar alþingiskosningar. Reglur um val frambjóðenda geta verið af fimm 
gerðum: PóstkosningRafræn kosning; lokað prófkjör; tvöfalt kjördæmisþing; 

uppstilling; opið prófkjör. Landsstjórn Framsóknarflokksins setur samræmdar reglur 
sem gilda  um alla valkosti í öllum kjördæmum um val vegna framboða til Alþingis og 
leggur fyrir miðstjórn til samþykktar. Kjörskrá skal lokað 30 dögum fyrir valdag. 
Framboðsfrestur rennur út 15 dögum fyrir valdag. 

Við óreglulegar Alþingiskosningar skulu reglur um framboð liggja fyrir 10 dögum eftir 
þingrof, kjörskrá vegna vals skal lokað 14 dögum eftir þingrof og framboðsfrestur 
vegna vals rennur út 14 dögum eftir þingrof. 

 
*** 

Tillaga 8. 
 

Tillaga til 37. Flokksþings Framsóknarflokksins haldið 20-21. 
apríl 2024 að lagabreytingum, samþykktum í stjórn KFSV þann 
29. nóvember 2023. 
 
Tillaga um breytingu á grein 10.2 í lögum Framsóknarflokksins um seturétt í miðstjórn. 
 
Gerð er tillaga um að liður eitt, þriðja setning hljóði svo: 
 
 Fimmtungur fulltrúanna hið minnsta skal vera úr hópi ungs framsóknarfólks. 
 
Með því að binda hlut ákveðinna hópa í lög eins og verið hefur með að þriðjungur fulltrúa 
skuli vera úr hópi ungs fólks erum við hugsanlega að ganga um of á rétt margra sem taka 
vilja þátt í störfum miðstjórnar. Ekki er nokkur vafi á að þessi kvóti fyrir unga hefur skilað 
góðum árangri en nú sjáum við breytingar, samfélagið er að eldast, sérsamböndum að fjölga 
og ungir hafa náð góðri fótfestu í flokksstarfinu. 
 
Fyrir starfið í þessum grunneiningum okkar, það gildir um alla hópa er mikilvægt að valdir 
fulltrúar sýni kjöri sínu virðingu en ekki fálæti með því að mæta ekki, taka þá sæti frá öðrum 
og draga flokkstarfið þannig niður. 
 

*** 

Tillaga 9. 
 

Lagabreytingartillaga er varðar ábyrgð og hlutverk fræðslu- og 
kynningarnefndar 
 
Í aðdraganda flokksþings hefur verið kallað eftir bættu upplýsingaflæði innan flokks auk þess 
sem hlutverk fræðslu- og kynningarnefndar hefur verið til umræðu. 
 
Til að mæta þessum sjónarmiðum er lagt til að hlutverk nefndarinnar sé uppfært í lögum 
flokksins og hún fái aukna ábyrgð og hlutverk þegar kemur að upplýsingamiðlun innan 
flokks. 
 
Með þessu móti fær nefndin umboð og á hana falla einnig ríkari kröfur um eflingu 
upplýsingamiðlunar innan Framsóknar.  



12 
 

 
 
Lagt er til að grein í kafla 8 breytist með eftirfarandi hætti: 
 
Grein 10.5. eins og hún stendur nú: 
Innan miðstjórnar starfar fræðslu- og kynningarnefnd. Hana skipa formaður sem 
framkvæmdastjórn skipar og fjórir meðstjórnendur skv. a-lið gr. 10.4. Hlutverk nefndarinnar 
er að skipuleggja og hafa umsjón með framkvæmd kynningar- og fræðslumála 
Framsóknarflokksins. Nefndin skal flytja skýrslu um störf sín á haustfundi miðstjórnar ár 
hvert. 
 
Lagðar eru til eftirfarandi breytingar: 
Innan miðstjórnar starfar fræðslu- og kynningarnefnd. Hana skipa formaður sem 
framkvæmdastjórn skipar og fjórir meðstjórnendur skv. a-lið gr. 10.4. Hlutverk nefndarinnar 
er að skipuleggja og hafa umsjón með framkvæmd kynningar- og fræðslumála 
Framsóknarflokksins og skal hún sérstaklega leggja áherslu á upplýsingamiðlun innan 
flokksins.Hlutverk nefndarinnar er að skipuleggja og hafa umsjón með framkvæmd 
kynningar- og fræðslumála Framsóknarflokksins. Nefndin skal flytja skýrslu um störf sín á 
haustfundi miðstjórnar ár hvert. 
 

*** 

Tillaga 10. 
 

Lagabreytingartillaga er varðar lögmæti rafrænna funda 
 
Eftirfarandi breytingartillaga við 15. kafla er lögð fram til að taka af allan vafa um 
lögmæti rafrænna funda og þinga, að undanskildu flokksþingi Framsóknar. 

 
 
Lagt er til að grein í kafla 15 breytist með eftirfarandi hætti: 
 
Grein 15.3. eins og hún stendur nú: 
 
Heimilt er að halda fundi með rafrænum hætti. Félagsmenn skulu auðkenna sig 
með  rafrænum skilríkum komi til atkvæðagreiðslu. 
 
Lagðar eru til eftirfarandi breytingar: 
Heimilt er að halda alla fundi og þing samkvæmt lögum þessum, að undanskildu flokksþingi 
með rafrænum hætti nema utanaðkomandi aðstæður svo sem náttúruhamfarir eða annað 
slíkt komi í veg fyrir að mögulegt sé að halda flokksþing í eigin persónu. Félagsmenn skulu 
auðkenna sig með rafrænum skilríkum komi til atkvæðagreiðslu. 
 

*** 

Tillaga 11. 
 

Lagabreytingartillaga er varðar sveitarstjórnarráð 
 
Sveitarstjórnarfólki Framsóknar fjölgaði umtalsvert í síðustu kosningum. Alls eru 108 
flokksbundið framsóknarfólk kjörið í sveitarstjórnir landsins. Kosningasigur flokksins 

á sveitarstjórnarstiginu 2022 var einstakur og sú fjölgun sem varð á 
sveitarstjórnarfulltrúum okkar hreint út sagt mögnuð.  
 
Gerðar hafa verið umtalsverðar breytingar á liðnum árum til að styrkja stöðu 
sveitarstjórnarráðs. Fulltrúar í miðstjórn, sér kafli í lög flokksins, kosning 
sveitarstjórnarráðs o.fl.  
 
Talsverð umræða skapaðist í undirbúningshópi að breytingum á innra starfi og að 
ganga þyrfti enn lengra í að styrkja það sem lítur að sveitarstjórnarstarfi flokksins. Í 
því sambandi voru ýmsar hugmyndir ræddar bæði er varðar aukna miðlæga 
kynningu á málefnum sem tengjast sveitarstjórnarstigi en einnig að styrkja þyrfti 
þetta starf enn frekar með lagabreytingum. Eftir kynningar og samtöl á 
kjördæmisþingum og undanförnum miðstjórnarfundum er lagt til að festa í lög 
flokksins að gerð verði sérstök starfsáætlun fyrir sveitarstjórnarráð flokksins sem 
kynnt verði á miðstjórnarfundi að vori og samhliða því verði í tengslum við 
miðstjórnarfund haldin sérstök ráðstefna um sveitarstjórnarmál annað hvert ár. 
 

 
 
Lagt er til að við 7. Kafla er varðar sveitarstjórnarráð bætist ný grein 7.6 sem 
orðist eins og hér segir:  
7.6.  
Sveitarstjórnarráð skal leggja fram starfsáætlun sem sé kynnt og rædd á miðstjórnarfundi að 
vori. Sveitarstjórnarráð stendur fyrir ráðstefnu um sveitarstjórnarmál tvisvar á kjörtímabili 
sveitarstjórna. 
 

*** 

Tillaga 12. 
 

Lagabreytingartillaga er varðar fleiri en eitt tungumál á útgefnu 
efni Framsóknar 
Talsverðar breytingar hafa orðið á samsetningu þjóðarinnar og í dag er stór hluti 
hennar einstaklingar með erlendan tungumála- og menningarbakgrunn. Mikilvægt er 
að allir geti kynnt sér efni flokksins og því er lagt til að aðgengi að grunnskjölum 
Framsóknar verði tryggt á að lágmarki tveimur tungumálum. Einnig er lagt til að 
skrifstofa flokksins leggi sig fram við að gera allt annað útgefið efni aðgengilegt, það 
getur verið með ýmsum leiðum, svo sem að ný heimasíða verði auðþýdd með þar til 
gerðum forritum, eins og Google translate. 

 
 
Lagt er til að ný grein 15.11 bætist við lög flokksins. Jafnframt er lagt til að núverandi 
grein 15.11 innan 15. Kafla laganna verði grein 15.12 o.s.frv. Þessi nýja grein orðist 
eins og hér segir:  
 
15.11 
Lög og stefnuskrá Framsóknar skulu vera aðgengileg á að a.m.k. tveimur 
tungumálum, það skal skrifstofa Framsóknar leitast við að tryggja um annað efni 
flokksins. 

*** 

Tillaga 13. 
 

Lagabreytingartillaga er varðar launþegaráð 
 
Mikilvægi tengingar Framsóknar við launþegahreyfingu landsins er óumdeild. Hana 
þarf að styrkja og er ein leið til þess að efla launþegaráð enn frekar í sínu starfi.  
Lagður til sá farvegur að sterkari tengslum við aðila vinnumarkaðarins með árlegum 
umræðu- og samráðsfundi launþegaráðs, kjörinna fulltrúa flokksins og aðila 
vinnumarkaðarins. 

 
 
Lagt er til að greinar í kafla 8 breytist með eftirfarandi hætti: 
 
Grein 8.2 eins og hún stendur nú: 
Tilgangur launþegaráðs er að efla hlut launþega innan Framsóknarflokksins, vera til 
ráðuneytis innan flokksins um málefni launafólks og auka samstarf á meðal þeirra 
Framsóknarmanna sem starfa innan launþegahreyfingarinnar. 
 
Lagðar eru til eftirfarandi breytingar: 
Tilgangur launþegaráðs er að efla hlut launþega innan Framsóknarflokksins, vera til 
ráðuneytis innan flokksins um málefni launafólks og auka samstarf á meðal þeirra 
Framsóknarmanna sem starfa innan launþegahreyfingarinnar. Stjórn launþegaráðs skal 
árlega halda fund með kjörnum fulltrúum Framsóknar og aðilum vinnumarkaðarins. 
 

*** 


